
   Вĕçсе каян карти-карти хур кайăк

Çӳлте хӳхлет тĕнче тĕлĕнмелле!

Шăпланăр! Тен, каллех вăранĕ-кайĕ

Унччен илтни çак кĕвĕпе пĕрле.



Е тĕрĕç-хĕрĕн хӳхĕм ĕнĕрлевĕ,

Е яш салтакăн тунсăхлă çемми,

Е тăлăх арăмсен йӳç ĕсĕклевĕ

Янрать унра вĕçне те пĕлейми.



Е иртнĕ вăрçă паттăрĕ хăюллăн

Çĕнтерĕве яш пӳллĕн çĕкленни.

Е çамрăк мăшăр вутлăн, юратуллăн

Пĕр-пĕринпе телейлĕн пĕрлешни.



Çурхи шывсен шур кăпăклă шарлавĕ

Чупать çырансене сĕве-сĕве.

Вăрман кашлавĕ, аслати янравĕ —

Кашни сас кĕтĕ çак кĕрхи кĕвве.



Вĕçет çӳлте «кăрли-кăрли!» хур кайăк,

Ун ахрăмĕ асра çӳрет вăрах, —

Е тунсăхлă пире, е шутсăр савăк,

Е юрату, е ырату чунра.



Çак çутçанталăк пин ыйту паллиллĕ.

Каллех аптăратăп тупсăм çуккипе:

Пуçламăш... Çĕкленӳллĕ Пурнăç...

Вилĕм...

Вут-хĕм те Шыв. Çĕрпе сенкер Тӳпе.

